
						વિકિસ્રોતમાંથી

					

					


					
					
					આ પાનાનું પ્રુફરીડિંગ થઈ ગયું છે

પ્રધાનનું નવ માન્યું ચિત્ત, અશ્વ ચડીને ચાલ્યો ધીટ;

વનિતાએ કરિયો વાયદો, કાયામાં રાખ્યો કાયદો.  ૩૮૭

ઝેર રાખી ચાલ્યો પરધાન, સતીવચન નવ સુણિયું કાન;

મહા ભયાનક વનમાં જાય, નથી બીજો કોઇ સાથ સહાય. ૩૮૮

સુંદર વાવ્ય ને શીતળ નીર, ઝાડ ચંપાનું તેને તીર;

જઈ ઉતરિયા તેની છાંય, પીવા નૃપ પેઠો માંય. ૩૮૯

પીધું નીર ને શાતા થઈ, લખ્યો દોહરો ભીંતે જઈ.



દોહરો.



રાય - હણે વાઘ સહુ જીવને, માંસાહારિ ગણાય; 

દ્રઢ વિશ્વાસ કરે સહુ, આપ બચ્ચા નવ ખાય.  ૩૯૦

એમ લખી પાછો વળ્યો, આવ્યો જળથી બહાર;

પછી પ્રધાન પીવા ગયો, લખ્યા આંક જે ઠાર. ૩૯૧

વાંચી અક્ષર ખીજ્યો ઘણું, પોતે લખ્યો અંક;

આપે ડહાપણ શું કરે, પરનો કહાડે વંક.    ૩૯૨

પ્રતિઉત્તર પોતે લખ્યો, સૂઝે જેવી પેર;

પ્રધાન- સાચો હોય શિદ પરવરે, કપટ કરી મુજ ઘેર. ૩૯૩

ભૂખ્યાને અણભોજ્ય શું?, અનાથની શી આથ;

જારને મન શું દીકરી, ઉન્મત્તને શો સાથ.   ૩૯૪

બીજી વાર જળમાં ગયો, રાયે વાંચ્યો લેખ;

ખોટો આણે ખરખરો, દુ:ખ ન ધરતો રેખ.   ૩૯૫

રાય- ગજેન્દ્ર વશ અંકુશને, નારી તે વશ શર્મ;

અર્ણવ વશ મરજાદને, રાજા તે વશ ધર્મ.  ૩૯૬



ચોપાઈ.



એહ લખી આવ્યો રાજન, જળ પીવા પેઠો પરધાન;

તે વાંચી ઉત્તર આપે લખ્યો, ક્રોધ અતિશે મનમાં રખ્યો. ૩૯૭



દોહરો.



પ્રધાન- તરસ્યો જાય તળાવમાં, દેખી અમૃત તોય;

જોયે તરસ છિપે નહીં, પાછો ન વળે કોય.  ૩૯૮



ચોપાઈ.



એમ લખીને આવ્યો બહાર, પછી રાજા ગયો તે ઠાર;

વાંચ્યા અક્ષર ચેત્યો ચિત્ત, કોપ તજીને લખ્યું કવિત. ૩૯૯

